
SOALAN NO: 39 

PEMBERITAHUAN PERTANYAAN DEWAN RAKYAT 

PERTANYAAN LISAN 

DARIPADA TUAN KHOO SOO SEANG [ TEBRAU ] 

TARIKH 26 MAC 2015 

SOALAN: 

Tuan Khoo Soo Seang [ Tebrau ] minta PERDANA MENTERI 

menyatakan apakah dasar dan inisiatif yang akan dilaksanakan oleh 

Kementerian untuk mencegah kesan bencana alam seperti banjir yang 

telah berlaku baru-baru ini seperti di Perak, Kelantan, Terengganu, 

Sabah dan Sarawak. 



JAWAPAN: VB. DATO' SERI DR. SHAHIDAN BIN KASSIM 

MENTERI Dl JABA TAN PERDANA MENTERI 

Tuan Yang di-Pertua, 

Kerajaan melalui Majlis Keselamatan Negara dan beberapa agensi 

berkaitan, telah dan akan melaksanakan pelbagai tindakan bagi 

membantu mangsa-mangsa banjir yang terlibat serta membaikpulih 

infrastruktur yang terjejas teruk akibat banjir tersebut. 

Antara tindakan-tindakan yang telah dan akan dilaksanakan oleh 

Kerajaan kepada mangsa-mangsa banjir, adalah seperti berikut:-

1. Kerajaan telah menyalurkan peruntukan tambahan kepada 

Kumpulan Wang Bantuan Bencana Negara (KWBBN) sebanyak 

RM500 juta sebagai bantuan permulaan atau initial allocation 

untuk kerja-kerja baik pulih dan program kebajikan mangsa banjir. 

Bantuan ini menjadikan jumlah keseluruhannya sebanyak RM787 

juta; 

11. Sebagai peruntukan awalan, Kerajaan menyediakan RM800 juta 

kepada pelbagai agensi untuk membaiki dan membina semula 

infrastruktur asas seperti sekolah, hospital, jalan raya dan 

jambatan; 

iii. Menyediakan peruntukan sebanyak RM893 juta bagi Bajet 2015 

untuk rancangan tebatan banjir di seluruh negara; 

iv. Membina rumah-rumah kampung bertiang (stilt houses) setinggi 8 

kaki atau rumah di atas tanah (landed houses) yang telah musnah 

akibat banjir kepada mereka yang mempunyai tanah sendiri 

dengan aggaran sebuah sebanyak RM48,000.00; 

v. Memberi bantuan RM500 bagi setiap keluarga yang terlibat banjir 

dan layak menerima. Anggaran jumlah yang terlibat adalah 

sebanyak 194 ribu keluarga; dan 

vi. Menghulur sumbangan RM5 ribu kepada 27 keluarga yang 

kehilangan ahli keluarga akibat bencana banjir tersebut. 

Peraturan Tetap Operasi atau PTO Pengendalian Bencana Banjir dan 

Prosedur Operasi Standard atau SOP agensi pelaksana harus dikaji, 

disemak serta dikemaskini supaya berkeupayaan dalam menghadapi 

situasi banjir besar dan air yang naik secara pantas. 

Justeru, berdasarkan kejadian banjir yang telah berlaku tersebut, 

beberapa isu telah dikenalpasti dan memerlukan penambahbaikan, 

antara lain, adalah seperti berikut: 

a) peningkatan kompetensi dan kemahiran kepimpinan dalam agensi 

dan jawatankuasa di peringkat Daerah, Negeri serta Pusat seperti 

kaedah Perintah dan Kawalan; 

b) pembangunan keupayaan sistem amaran awal yang lebih tepat 

dan berkeupayaan memberi amaran dalam tempoh masa yang 

lebih lama; 

c) peningkatan keupayaan aset dan logistik yang bersesuaian bagi 

penggunaan operasi mencari dan menyelamat dalam keadaan 

bencana ekstrem antaranya penggunaan bot berkeupayaan tinggi, 

"amphibious vehicle" dan helikopter yang berkeupayaan untuk 

beroperasi dalam situasi yang lebih serius; dan 

d) penempatan pegawai berkemahiran dalam pengurusan bencana 

terutama sekali di peringkat Daerah dan Negeri bagi memastikan 

bencana dapat diselaras dan dikendalikan dengan lebih berkesan. 

e) untuk tempoh sederhana dan panjang, Kerajaan akan membina 

projek-projek pencegahan banjir terutama bagi projek-projek yang 

mampu menghasilkan pendapatan seperti pembinaan empangan 

yang boleh menjana bekalan elektrik. 

Selain itu, Kerajaan sedang mengkaji model terbaik pengurusan 

bencana yang dipraktikkan oleh beberapa negara yang sering dilanda 

malapetaka. 

Perlu ditegaskan bahawa sebarang bentuk pembangunan mestilah 

bersifat lestari dan mampan. Ia merangkumi pelaksanaan projek-projek 

pembangunan, perlombongan, pembukaan tanah dan pembalakan. 

Pembangunan yang tidak mementingkan kelestarian alam sekitar akan 

membawa mudarat kepada manusia. lnilah pengajaran yang paling 

panting daripada bencana banjir besar ini. 

Sekian. Terima kasih. 

